
రక్కసులును, మఱియు దక్షిణహస్తంబులఁ దొడిగినయంతన సమరసంతోషంబున నవ

యవంబు లుప్పొంగ నితరహస్తంబులం దొడువను దొడివినహస్తంబుల వెడలింపను

రాక కవచంబులును వెనువెంట వ్రేలికొనం గంచుకంబు లూడ్చినకాలోరగంబులభంగి

మోఁగుచుఁ బఱతెంచుయాతుధానయోధులును, మఱియు మునుపు సురలఁ గెలచిన

సురలోకంబు చూఱఁగొనునప్పుడు చెఱఁబడక మఱుంగునం దలంగి లోఁబడక పోయి

రగుట నీరణంబునం గోలలు మున్నుగాఁ దనువులు దొఱంగి వెనుకొనువార మింతసిద్ధం

బనీ ప్రతిజ్ఞాబద్ధలై యూర్వశి నాకు నాకుం దిలో త్తమ ఘృతాచి నాకు నాకు మేనక

యనుచు నొండొరుం గడవఁ బంతంబులాడి వివాదించుచుం జనుదెంచునక్తంచరకుమార

వీరులును, మఱియు నాయోధనోత్సవాగమహర్షాతిశయంబున నుబుసుపోక లీలాపరత్వం

బునం గొందఱు గంధర్వదంతావళంబులుం గొందఱు రథారోహణులుం గొంద ఱుత్తమా

శ్వంబులునుం గొందఱు రాహత్తులునుం గొందఱం శతాంగంబులునుం గొందఱు రథిక

సారథులును మఱియునుం గొందఱు భేరుండశరభశార్దూలసింహభల్లూకవరాహాదిక్రూర

జంతుభేదంబులునై సర్వతోధికంబైనయనివార్యరభసంబునం గవిసి పఱతెంచు కామరూ

పధరు లగుధూర్తదనుజులుం గలిగి శతసహస్రలక్షకోటిశతకోట్యర్బుదన్యర్బుదాదిసం

ఖ్యల నతిక్రమించి విరించి కీజీవలోకంబు దోడుచూపుభావంబునం జూపఱులచూ

డ్కికి వెక్కసం బయి యొక్కంతఁ బట్టుసాలక మేరుమహీధరావతరణమార్గంబు నతి

క్రమించి నిండుచెఱువనియునీరునుంబోలె మహీమండలంబు గలయ ముంపుచు వివిధ

భీషణక్ష్వేళాసమున్మేషంబున దిగంతంబునం దొట్టుచు నెడవిడనియడియాలంపుగొడుగు

లం బడగలయంతరాళంబున దంతురంబు గావించుచు వెల్లివిఱియునమ్మహాసురచమూ

సమూహంబులు విలయసమయంబునం జెలియలికట్ట నతిక్రమించుమహార్ణవతరంగపరం

పరలం దలపించె నివ్విధంబున.



	 146







	సీ.	
తీవ్రదంతిప్రభాతేజోధరంబులు, విరళాంధకారంబు వెన్నడింప

బదసముద్ధతమేరుపదవీపరాగంబు, తొలుసంజరుచులకుఁ దోడుపడఁగ

వివిధతూర్యధ్వనిక్ష్వేళారవంబులు, గతనిద్రముగ భూతగణముఁ గలఁప

వస్త్రరోచులు దీప్యదర్కబింబమునకు, దీధితి ప్రతినిధిస్థితి వహింప



	 







	గీ.	
భయదనిజధాటికాటోపపటిమ కులికి, డాఁగిపోయినగతి నిశ యేగువేళ

నాహవోత్సాహసన్నాహ మతిశయిల్ల, విడిసెఁ బతిసేన కెదురొడ్డి విమతసేన.

	వ	
సూర్యకులనృపసూర్యుండును సూర్యోదయంబునం గృతకాల్యకరణీయం డై జగదండ

భాండంబు బూరటిల సన్నాహభేరి చఱిపించి దనుజసేనకుం బ్రతిగా నిజబలంబుల

మాఱొడ్డు సంఘటించుటకు దండనాయకుల నియోగించిన.

	క.	
హరి కరిఁ గరి హరి హరికరు, లరద మరదము కరిహరుల హరికరిరథము

ల్పురుషునిఁ బురుషుఁడు రథకరి, హరులం గాచికొనఁ బన్ని రధిపతివీటన్.

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 13 సెప్టెంబరు 2022న 22:22కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

